
Dr Näbuchräje geihts de schitter: 
„Vogelgrippe“ – aber sägets nid witer. 
Süsch steiht de morn i „BZ“ und „Bund“: 
Schnitzelbank ist ungesund. 
   * 
Als Erschts gseht dir es wysses Blatt, 
als Zwöits o – findet dir das glatt? 
Myni Värs ohni Bilder – mir chöme fasch Träne. 
S tuet mir leid, s isch halt wäg däne Däne dert äne. 
   * 
Üse Hund, findt my Frou, sig eher z breit. 
Si git ihm sit churzem drum Schappi light. 
Sithär rennt dä, es isch e Plag, 
jede Morge zerscht uf d Waag.  
   * 
Vom Schröder han i färn drü Värsli gsunge, 
und prompt isch em d Wiederwahl nüm glunge. 
I gloub i mache, ja das wärs, 
am beschte hür drü Blocher-Värs. 
   * 
Us dr Pisastudie zieh ni nüechtern Bilanz:    
Ir Math isch Bärn so zimlich am Schwanz.  
Das wüsse mir ja, ich bruuchs nüm z verzelle, 
we d gsehsch, wie die bi de Wahle tüe zelle. 
   * 
Zwöi mal zwöi - was git ächt das? 
Sächs minus drü - isch waseli was? 
I weiss das nid - die Math wird geng schwerer, 
und i müessts ja wüsse, i bi doch dr Lehrer. 
   * 
D Erotikmäss vom Februar z Bärn,   
steiht hür nid undermne guete Stärn.   
Mir hei - ganz im Sinn vom Pontifex -  
i däm Jahr schliesslich s Jahr null sex. 
   * 
Im Chäs zvil Lischterie, zvil Farbstoff im Trank, 
zvil Fiinstoub ir Luft – i bi fang ganz chrank. 
Dir – i bi wieder gsund und munter jetzt,   
i ha eifach d Gränzwärt ufegsetzt. 
   * 
D SBB tuet wäg de Verspätige,     
e Nöiaschaffig jitz tätige.    
Dert spickts dr bim Chouf vore Ticketcharte, 
als Erschts es Kaffee use fürs Warte. 
   * 
McDonald isch bir Stadt ga pickle, 
si wette s Drive-in witerentwickle, 
und zunterscht ir Matte, das müsst doch rentiere, 
ihri Börger im ne Dive-in serviere. 
 
   * 



I bi letscht Wuche i Aldi gange, 
und gseh dert dr Tschäppät umehange. 
Jitz ischs mir klar, ohni s überbewärte, 
warum syni Sprüch gäng billiger wärde. 
   * 
Vom Guggisbärg han i, oh je, 
nüm ghört, nüt gschmöckt und ou nüt gseh. 
Dä het dänk d Abwahl nid verwunde 
und isch im Stadtbachloch verschwunde. 
 Im Grund gno würds mir besser gfalle, 
 dr Kurt würd dert id s Wasser falle. 
   * 

Die Wuche hets Bauamt das Loch zuedeckt. 
 I säg zuer Frou: Das isch verreckt: 
 Jitz geisch dr Rytz grad eis ga houe, 
 mir d Pointe däwäg ga z versoue. 
   * 
Dr Ospel isch Chef vo dr gröschte Bank, 
und i bis vo minere Schnitzelbank. 
Also die müesse sech nid öppe geniere, 
we si mit mir wette fusioniere. 
   * 
D SBB wott - i sägs im Vertroue - 
dä Stromusfall i Fahrplan boue. 
Drum blybe d Züg jitz allbot stah,  
damit me denn eis rouche cha. 
   * 
E Wälle ar Schanze, e Wälle bim Klee, 
am Bahnhof e Wälle, ou bym SCB. 
Stadt Bärn isch hüt fang fescht ir Hand 
vo däm Coiffeurmeischterverband. 
   * 
Zue de Männer des Jahres wählt me so Grinde, 
wie dr Sauber u dr Lüthi vo Linde hinde. 
My Frou meint nur, es tüecht se jitze,  
es heig fang gnue so Blocher ar Spitze. 
   * 
Dr George W. Bush isch zimlich bedrückt,   
är het us Verseh drum e Flöige verschlückt.         
Jitz het ufsmal dä truurig Tropf 
im Buuch meh Hirni als im Chopf. 
   * 
Dä südkoreanisch Stammzälle-Bschisser 
macht e Klonversuech am Blocher, däm Bisser. 
Jitz isch bekannt, was drus isch worde:   
E Pitbull, ein vo dr bissige Sorte. 
   * 
My Frou isch ir letschti am umeflippe, 
nur wäg däre blöde Vogelgrippe. 
Jitz git si doch, i finds dr Clou, 
dr WC-Änte Tamiflu. 
 Id s Stadttheater wot si ou nümmeh, 
 Die spile dert drum Schwanensee. 
             * * * 
 
20 Jahr als Näbuchräje, 
tschaup i de Promis uf de Zäje. 
Hür ischs für mi jitz s letscht Mal gsi. 
Uuh dr Tschäppät wird mir dankbar si. 
 
              * * * 


